
րացիների եկեղեցական միջավայրում: Ուստի պատահական չէ, որ վրաց խոշորագոյն 
եկեղեցական, գիտական գործիչներից մէկը՝ ԺԸ դարի գործիչ Անտոն Ա. Բագրատիո-
նի կաթողիկոսը, ի թիւս այլ հակաքաղկեդոնական գործիչների թուարկում է նաեւ Յով-
հան Օձնեցուն6: 

Թուարկելով «կաթողիկէ եկեղեցու թշնամիներին, անարժան քահանաներին, չա-
րամիտ վարդապետներին, այն հայերին, որոնք ամբողջովին գործում են ընդդէմ ճըշ-
մարիտ դաւանանքի» նա նշում է ի շարս այլ հայ անուանի աստուածաբանների ու 
եկեղեցական գործիչների նաեւ Յովհան Օձնեցուն, ասելով, որ նրանց գործերը «մեզ 
էին ուղղուած հայհոյանքներով»7: Այսպէս Անտոն կաթողիկոսը գրում է Իմաստասէր 
կաթողիկոսի մասին. «Եւ ինչպէս նոյն գործը անում էր Ներսէսը, նոյնը արեց Յովհան 
Օձնեցին, ով յափշտակեց հայոց եկեղեցին ուժով: Աստծոյ դէմ պարսիկների դրդմամբ, 
ինչպէս վաղ անում էր Ներսէսը, այնպէս էլ հիմա նրա գործը Յովհաննէս Օձնեցուն 
յանձնարարուեց: Այսպիսով մազդեաց կրօնի հետեւորդ պարսիկները փոխարինուե-
ցին մահմեդականներով, չփոխուեց միայն հայ եկեղեցու գործելաոճը, որոնք շարունա-
կեցին իրենց քաղաքականութիւնը՝ ,,ხოლო მან იოანე (ოძუნელმა) მიიტაცა რა ეკლესია 
მძლავრებით, ახალ ჰყომან პირველი იგი წვალებაი ნერსეა შტარაკელისათანა 
მოსაყდრისათვისისა... რამე თუ ქმნა კრება ისა ეშმაკოყოვლად ბილწ მანდ აბა სამან 
ასკერტს ბრძანებითა მახმედი ანთა მთავრისაო მარისათა՝ Երբ Յովհան Օձնեցին 
բռնազաւթեց եկեղեցին, ապա վերսկսեց իր նախորդ Ներսէսի հերձուածը եւ հրաւիրեց 
այդ անմաքուրը (Օձնեցին) Մանազկերտի ժողովը՝ մահմեդականների տիրակալ Օմարի 
հրահանգով»: Յենուելով նախորդ մատենագիրների փոխանցած տեղեկութիւնների 
վրայ՝ Անտոն կաթողիկոսը մատնանշում է մի կարեւոր փաստ. ըստ նրա՝ հայերը 
սկզբում բաժանուեցին յոյներից, այսինքն բիւզանդացիներից, յետոյ վրացիներից, 
այսպիսով ցոյց տալով, որ վրաց-հայկական պառակտումը տեղի ունեցաւ 7-րդ դարում 
միայն: Թեպէտ յետագայ գրուածքում գրում է, որ հայ-վրաց եկեղեցական խնդիրներ 
ու պառակտումներ լինում էին նաեւ մինչեւ Կիւրիոն վրաց կաթողիկոսը:

Ըստ վրաց կաթողիկոսի՝ Հայ Առաքելական Եկեղեցին զուտ քաղաքական հանգա-
մանքներից ելնելով է բաժանուել տիեզերական եկեղեցուց, այլ ոչ թէ Սուրբ Հոգու 
ներշնչմամբ ու հաւատքի մաքրութիւնը պահելու մղումով: Հեղինակի կարծիքով այդ 
արուել է դրսի ուժերի՝ սկզբում պարսիկների, յետագայում արաբների ճնշմամբ, 
որոնք հանդիսանում էին քրիստոնեայ Բիւզանդիայի բնական թշնամին: Ու Հայ Եկե-
ղեցու անջատումը բիւզանդականից, հետեւաբար նաեւ վրացականից, ըստ վրաց մա-
տենագրի, պայմանաւորուած էր այդ հանգամանքով:

Որպէս հայոց Իմաստասէր հայրապետին գաղափարական հակադարձման օրի-
նակ կարելի է մատնանշել մի հակաճառութիւն՝ «Վասն բաժանման Վրաց ի Հայոց», 
որի հեղինակն է Արսէն Սաֆարելին8: Յովհան Օձնեցին այդ հակաճառութեան մէջ 
անուանւում է վրացական ձեւով՝ Իոանէ Օրձունելի:

Արսէն Սաֆարելին վրաց միջնադարեան եկեղեցական գործիչ է՝ 11-րդ դար, ով 
նոյնպես Կովկասում տեղի ունեցած եկեղեցական պառակտումը համարում էր քա-
ղաքական մեքենայութիւնների հետեւանք, եւ ոչ թէ ներքին անհրաժեշտութիւն, հա-
մարելով այն արտաքին ճնշման արդիւնք: Վրաց աստուածաբանը քննադատում էր 
միաբնակութիւնը, հայերին համարում էր միաբնակ, բայց վստահ էր, որ հայ հասարակ 

6 Մելիքսեթ-Բեկ Լ., Պատմա-բանասիրական պրպտումներ, աշխատ. Պ. Մուրադեանի, էջ 42:
7 Մելիքսեթ-Բեկ Լ., Վարդապետք հիւսիսային կողմանց եւ նրանց ինքնութիւնը, էջ 227:
8 Այդ երկի թարգմանութիւնն ու երկի վերլուծութիւնը տե՛ս Մելիքսեթ-Բեկ Լ., Վրաց աղբիւրները Հայաստանի 
յեւ հայերի մասին, հ. Ա. (Ե-ԺԲ դար), ՅԵրեւան, 1934, էջ 27-70:

բնակչութիւնը մեղաւոր չէ այդ ամէնում: Նա առատօրէն օգտուել է հայ հեղինակներից, 
ինչպէս նաեւ «Narratio de rebus Armeniae» հայ քաղկեդոնիկ երկից, սակայն ինչպէս 
կարծում է վրաց գիտնական Զազա Ալեքսիձէն, Արսէն Սաֆարելին Օձնեցու մասին 
տեղեկատուութիւնը քաղել է Ասողիկի «Տիեզերական պատմութիւնից» եւ Յովհան Օձ-
նեցու «Սակս Ժողովոց որ եղեւ ի Հայս» երկերից9:

Անձամբ Արսէն Սաֆարելին իր երկի մէջ, խօսելով Մանազկերտի ժողովի մասին, 
գրում է, որ Յովհան կաթողիկոսը հաստատեց հաղորդութիւնը առանց ջրի ու թըթ-
խմորի, որը վրաց աստուածաբանի համար հերետիկոսութիւն էր: Սաֆարելին գրում 
է «հրաւիրեց կաթողիկոս Յովհանը ժողով եւ մերժեց ջրի ու գինու միախառնումը 
սուրբ խորհրդում, ինչը նա չէր սովորել նախկին սուրբ ժողովներից եւ դիմադրեց 
Սուրբ Գրքում առաքեալի բերանից ուսուցանուածին, որտեղ ասւում է՝ «Սրանք երեքը 
միասին են վկայում՝ Հոգին, ջուրը եւ արիւնը. եւ երեքը վկայութեան մէջ մէ՛կ են (Ա. 
Յովհ 5:8)10»: Զարգացնելով իր միտքը, Արսէն Սաֆարելին հիմնաւորում է, թէ ինչու 
անպայման հաղորդութեան գինու հետ պէտք է խառնել ջուրը եւ թթխմորը, որի հիմ-
նական փաստարկումը այն է, որ գինին խորհրդանշում է Քրիստոսի աստուածային 
բնութիւնը, իսկ ջուրը նրա մարդկային բնութիւնը: 

Վրաց աստուածաբանը որեւէ կերպ չի տալիս հաղորդութեան հացի մէջ թթխմոր 
լցնելու անհրաժեշտութեան աստուածաբանական հիմնաւորումը, բայց կարելի է են-
թադրել, որ այս հարցում եւս կարելի է բերել նոյն հիմնաւորումը, որը Արսէն Սաֆա-
րելին բերել է հաղորդութեան բաժակի մէջ ջուր խառնելու աւանդոյթը պնդելու հար-
ցում11: 

Յովհան Օձնեցու կողմից հրաւիրուած Մանազկերտի ժողովի որոշումները հերձ-
ւածողական համարելով, նա յղում է տիեզերական եկեղեցու խոշորագոյն հայրերից 
Աթանաս Մեծին, Եպիփան Կիպրացուն, Բարսեղ Կեսարացուն, եւ որպէս հաղորդու-
թեան գինուն ջուր խառնելու անհրաժեշտութիւն նշում է նաեւ, որ ջուրը օգտագործում 
են մկրտութեան ժամանակ12: 

Շատ հետաքրքրական է նաեւ այն հանգամանքը, որ վրաց եկեղեցական գոր-
ծիչների շարքում, վրաց հեղինակներից Անանիա Արք. Ջափարիձէն, իր «Վրաց առա-
քելական եկեղեցու պատմութիւն» աշխատութեան մէջ նշում է ոմն Յովհան Օձնեցու, 
եւ ոչ թէ Իոանէ Օրձունելի ձեւով, այլ հայկական տառադարձմամբ՝ Յովհան Օձնեցի 
(ჰოვჰანეს ოძნეცი)13: Այս հարցը դեռ կարօտ է ուսումնասիրութեան, ու թերեւս տեղի 
ունեցած թիւրիմացութեան յստակեցման: 

Անշուշտ, դեռ կը լինեն շատ վրացի մատենագիրներ, որոնք անդրադարձել են 
Յովհան Օձնեցի կաթողիկոսի անձին, նրա գործունէութեանը, որոնց մի մասը թերեւս 
սպրդել է մեր ուշադրութիւնից, որոշները հրատարակուած չեն ու հասու չեն հայ ըն-
թերցողին: Սակայն միանշանակ կարելի է պնդել, որ սուրբ Յովհան Իմաստասէրը, 
Հայ Առաքելական Եկեղեցու այն վառ կերպարներից է, որոնք չէին կարող մարդկանց 
անտարբեր թողնել ո՛չ երկրի ներսում, եւ ո՛չ էլ Հայաստանից դուրս: Բացառութիւն 
չեն նաեւ մեր դրացի վրացիները, որոնց սկզբնաղբիւրների ուսումնասիրութիւնը հնա-

9 არსენი საფარელი, განყოფისათჳს ქართველთა და სომეხთა, ტექსტი კრიტიკულად დაადგინა, გამო
კვლევა და კომენტარები დაურთო ზაზა ალექსიძემ, თბ. 1980, 18:
10 Նոյն տեղում, էջ 84:
11 Նոյն տեղում, էջ 84-85:
12 არსენი საფარელი, განყოფისათჳს ქართველთა და სომეხთა, ტექსტი კრიტიკულად დაადგინა, გამ
ოკვლევადაკომენტარები დაურთო ზაზა ალექსიძემ, თბ. 1980, 84: 
13 მთავარი - ბიბლიოთეკის შესახებ - ელ. რესურსები მთავარი გვერდი დახმარება პარამეტრები.

րաւորութիւն կը տան մեզ կողքից նայելու սեփական պատմութեանը, ու թերեւս որոշ 
հարցերում այն վերաիմաստաւորելու14:

ՀԱՅԿ ՅԱԿՈԲԵԱՆ

Պ.գ.թ., աւագ գիտաշխատող, Հնագիտութեան ու 
ազգագրութեան ինստիտուտ, Երեւանի Մեսրոպ 
Մաշտոցի անուան հին ձեռագրերի ինստիտուտ-
Մատենադարան

ԳՐԱԲԱՐԵԱՆ ԱՍՈՅԹՆԵՐ

Երկիւղ՝ թերահաւատութեան է նշանակ:

Նեղութիւնք զհամբերութիւն գործեն:

Բազումք են կոչեցեալք, եւ սակաւք ընտրեալք:

Ամենայն չարիք մտանեն ի միտս մարդոյ յանուսումնութենէ:

Տուք զկայսերն կայսեր եւ զԱստուծոյն Աստուծոյ:

Ճանաչել զիմաստութիւն եւ զխրատ, իմանալ զբանս հանճարոյ:

Մարգարէ յիւրում գաւառի պատիւ ոչ ունի:

Վկայութիւն իմ ճշմարիտ է, զի գիտեմ ուստի եկի, եւ յո երթամ:

Իմաստուն կանայք շինեցին տունս, իսկ անզգամքն ձեռօք իւրեանց կործանեցին:

Վա՛յ որ պահէ զագահութիւն չար ի տան իւրում:

Մի՛ նիւթեր բարեկամի քում չարիս, որ հեցեալ եւ յուսացեալ իցէ ի քեզ:

 

14 Նիւթս պատրաստելու հարցում արժէքաւոր խորհրդատուութեան համար երախտապարտ ենք պրոֆեսորներ՝ 
Մարիամ Չխարտիշուիլիին, Սերգո Վարդոսանիձէին, դոկտորանտ՝ Շոտա Մաթիթաշուիլիին եւ վրացագէտ-
բանասէր Ասյա Դարբինեանին: 




